
Sumarlokun skrifstofu BV

Engin föst viðvera verður á skrifstofu BV á Hvanneyri og á Ísafirði frá 5. júlí til 2. ágúst. Ekki er fyrirhuguð lokun á þjónustu nautgripasæðinga á þessu sumri. 
Skil á vorbókum í sauðfjárskýrsluhaldi vegna gæðastýringar

Síðasti skiladagur á vorbók hjá þeim sem eru að hefja skýrsluhald og eru þátttakendur í gæðastýringu er 30. júní samkvæmt reglum gæðastýringarinnar.  Skila skal til BV eða Bændasamtaka Íslands.  Sjá nánar grein um færslu fjárbókar eftir JVJ bls. 19 í Bændablaðinu 11. maí 2004 og grein um skil á vorbókum í síðasta Bændablaði 22. júní bls. 28. Ákveðið hefur verið að hægt sé að sækja skriflega um frest fram til næstu mánaðarmóta sem gildir til 20. júlí. Eyðublöð vegna þess er hægt að nálgast hjá BV. 

Fjárbú sem verið hafa í skýrsluhaldi áður og hafa lokið eðlilegum skýrsluskilum fyrir árið 2003 hafa engar kvaðir gagnvart skilum á vorbók. Margir eru hinsvegar farnir að nýta sér þessa þjónustu og rétt að hvetja til þess áfram m.a. til hagræðis við fjárrag og líflambaval að hausti. Jafnframt þarf lambabók að vera fyrir hendi þ.e. sú sem menn fá eftir vorbókarskil ef gera á upp afkvæmarannsóknir á komandi hausti. Skil á vorbók fyrir þessi bú, þ.e. bú sem hafa verið í skýrsluhaldi áður er til loka ágústmánuðar. 

Gæðastýring – endurnýjun umsókna

Þeim aðilum sem búnir voru að sækja um gæðastýringu í sauðfjárrækt, en voru ekki virkir þátttakendur í henni í vetur er bent á að endurnýja verður umsóknirnar. Eyðublöð er hægt að nálgast á heimasíðu Bændasamtaka Íslands (www.bondi.is) undir “sauðfjárrækt – gæðastýring - excelskrá” eða á skrifstofu BV. 

Orðsending til kúabænda

Undanfarið hafa frjótæknar orðið fyrir töfum sökum þess að upplýsingar vantar um hvaða kýr á að sæða. Þeir vilja koma með ábendingu til kúabænda um að hafa þessar upplýsingar tilbúnar í mjólkurhúsi jafnvel þó þeir ætli að vera heima. 

Nýr starfsmaður

Nýr starfsmaður hefur verið ráðinn til eins árs hjá BV, Hallfríður Ósk Ólafsdóttir frá Víðidalstungu í Víðidal í Húnaþingi vestra. Hún útskrifaðist í vor sem búfræðikandídat frá Landbúnaðarháskólanum á Hvanneyri en hefur áður verið sumarstarfsmaður á skrifstofu BV. Hallfríður mun starfa að verkefninu Betri bú og sinna öðrum störfum. Hallfríður er boðin velkomin til starfa. 

Orðsending til þátttakenda í Betri bú

Margir hafa brugðist skjótt við og sent inn gögn til rekstrargreiningar. Við hvetjum þá sem ekki hafa enn skilað inn gögnum til að drífa í því nú þegar sláttur er víða langt kominn. Senda þarf afrit af landbúnaðarframtali ásamt fyrningaskýrslu, þeir sem bóka í dkBúbót senda einnig inn saldólista.  Þá væri einnig gott til að flýta fyrir rekstraráætlunargerðinni að fá afrit af síðustu greiðsluseðlum allra lána á síðasta ári. 

Til þeirra sem vilja gerast þátttakendur í Betri bú:

Vinsamlega hafið samband við skrifstofu BV.

Frá aðalfundi Búnaðarsambands Vestfjarða

Á aðalfundi BSV sem haldinn var 22. júní að Núpi, var kjörinn nýr formaður þar sem Birkir Friðbertsson Birkihlíð gaf ekki kost á sér áfram. Formaður var kosinn Árni Brynjólfsson Vöðlum Önundarfirði, en hann var gjaldkeri sambandsins. Nýr gjaldkeri var kosinn Torfi Bergsson Felli Dýrafirði, en hann var ritari. Nýr ritari og þar með nýr stjórnarmaður var kosinn Þorvaldur H. Þórðarson Stað Súgandafirði. Gestir fundarins voru þeir Haraldur Benediktsson, formaður BÍ og BV og Eiríkur Blöndal framkvæmdastjóri BV. Fram kom ánægja með þann samstarfssamning um leiðbeiningaþjónustu sem er milli BSV og BV og var samþykkt ályktun um að hann yrði framlengdur. Fundargerð aðalfundar verður send fulltrúum fundarins fljótlega.

Magninnkaup á fánastöngum og ljósastaurum

Á aðalfundi BV sem haldinn var á Breiðabliki 21. apríl síðastliðinn var samþykkt tillaga að útboði á fánastöngum, hliðgrindum, ljósastaurum og ristahliðum. Búnaðarsamtök Vesturlands munu í samvinnu við Búnaðarsamband Suðurlands standa fyrir magninnkaupum á fánastöngum úr áli með sökkli eða úr glassfiber með sökkli og ljósastaurum. Forkönnun hefur leitt í ljós að sex metra fánastöng er algengasta hæðin og verður miðað við það. Hægt verður að fá verð  á fánastöng með öllu, þ.e.a.s stöng, band, fána og festingum fyrir undirstöður. Einnig hefur forkönnun á ljósastaurum leitt í ljós að 6,3 metra ljósastaur er algengasta hæðin. Þá er staurinn 6,3 metrar upp úr jörð. Í þessum pakka verður fengið verð á staurinn og lampann. Einnig verður athugað með ristahlið og hliðgrindur sem verða ca. 3,5-4 m fyrir stórgripi með stólpum eða fyrir allt búfé með stólpum, sé áhugi fyrir hendi. Áhugasamir vinsamlega skrái sig fyrir sumarlokun BV (5. júlí) í síma 437-1215 eða sendi tölvupóst á bv@bondi.is
Námskeið í dk Búbót – unnið með eigin gögn

Fyrirhugað er að halda tveggja daga námskeið í dk Búbót ef næg þátttaka fæst. Á námskeiðinu munu þátttakendur vinna sitt eigið bókhald í tölvu. Ætlunin er að námskeiðið verði haldið dagana 16.-17. ágúst og leiðbeinendur verða Sigurður Eiríksson frá Bændasamtökum Íslands og Guðrún Sigurjónsdóttir frá BV. Námskeiðsgjald verður 6.000.- kr. Tilkynna þarf þátttöku fyrir 10. ágúst á skrifstofu BV í síma 437-1215/894-0567 eða með tölvupósti á bv@bondi.is. 
Leiðbeiningar um töku hirðingarsýna

Taka heysýna til efnagreiningar hefur farið mjög vaxandi á síðustu árum á Vesturlandi. Ýmist hafa sýnin verið tekin úr flekknum rétt fyrir hirðingu eða úr heyinu fullverkuðu. Rétt er að leggja áherslu á að fjölga "hirðingarsýnum" þannig að niðurstöður efnagreiningarinnar komi fyrr til bænda. Hirðingarsýni skal tekið rétt áður eða um leið og hirðing hefst. Hvert sýni þarf að gefa sem besta mynd af viðkomandi spildu og því þarf að taka sýni sem víðast um spilduna með því að taka heyvisk hér og þar. Ef fleiri en ein spilda með svipuðu gróðurfari er slegin og hirt á sama tíma er í lagi að sameina sýni úr þeim í eitt.


Best er að setja heysýnið í poka og það síðan í annan poka þar sem að jafnframt
er settur miði með upplýsingum um sýnið.

Það sem þarf að koma fram á merkimiða er:

1. Nafn býlis 

2. Heiti túns/spildu 

3. Verkunaraðferð ( rúllur, þurrhey, vothey, annað) 

4. Slátturdagur 

5. Hirðingardagur 

6. Grastegund 

7. Hvaða búfé er áætlað að fóðra á heyinu. 

Best er að geyma sýnin í frysti til loka 1.sláttar og koma þeim til Búnaðarsamtakanna eða senda þau beint á Rannsóknastofuna á Hvanneyri. Sýni af hánni og því fóðri sem seint er hirt má senda að loknum heyskap. Með þessu móti má fá niðurstöður mun fyrr en þegar sýnin eru tekin að loknum öllum heyskap. Miðað er við að öll sýni úr l. slætti verði komin í efnagreiningu uppúr miðjum ágúst.


Nánari upplýsingar og merkimiða má nálgast á skrifstofu Búnaðarsamtakanna, á Hvanneyri. Þegar niðurstöður úr efnagreiningu eru komnar munu starfsmenn Búnaðarsamtakanna aðstoða við túlkun niðurstaðna m.t.t. fóðrunar næsta vetur.

